
“CRADLE TO CRADLE” 
VA “CRADLE TO GRAVE” 
KONSEPSIYALARINING 
UMUMIY VA XUSUSIY 
JIHATLARI

Sodikov Zokir Rustamovich
iqtisodiyot fanlari nomzodi
O‘zbekiston xalqaro islomshunoslik akademiyasi dotsenti
Islom iqtisodiyoti va moliyasi, ziyorat turizmi kafedrasi
ORCID: 0000-0002-0195-4573
Email: z.sodiqov@iiua.uz 

Annotatsiya. Mazkur maqolada mahsulot hayotiy siklini baholashda keng qo‘llaniladigan “Cradle to Grave” (beshikdan 
qabrgacha) va sirkulyar iqtisodiyotning innovatsion modeli hisoblangan “Cradle to Cradle” (beshikdan beshikkacha) 
konsepsiyalarining umumiy va xususiy jihatlari qiyosiy tahlil qilinadi. Tadqiqotda ushbu yondashuvlarning falsafiy 
asoslari, resurslardan foydalanish mexanizmlari, chiqindilarga munosabati, dizayn va innovatsiyadagi o‘rni hamda 
barqaror rivojlanish maqsadlariga mosligi ochib beriladi. Tahlil natijalari shuni ko‘rsatadiki, “Cradle to Grave” modeli 
ekologik zararlarni kamaytirishga qaratilgan bo‘lsa, “Cradle to Cradle” konsepsiyasi regenerativ va yopiq iqtisodiy tizimni 
shakllantirishga xizmat qiladi.

Kalit soʻzlar: sirkulyar iqtisodiyot, Cradle to Cradle, Cradle to Grave, mahsulot hayotiy sikli, chiqindisiz iqtisodiyot, barqaror 
rivojlanish, ekologik dizayn, resurs aylanishi.

Abstract. This paper provides a comparative analysis of the “Cradle to Grave” concept, which represents a linear product 
life cycle approach, and the “Cradle to Cradle” concept, an innovative model within the circular economy framework. 
The study examines their philosophical foundations, approaches to resource use, waste management principles, design 
strategies, innovation potential, and alignment with sustainable development goals. The findings indicate that while the 
“Cradle to Grave” model focuses on minimizing negative environmental impacts, the “Cradle to Cradle” concept aims to 
create regenerative systems where waste is eliminated and materials continuously circulate within closed-loop systems.

Key words: circular economy, Cradle to Cradle, Cradle to Grave, product life cycle, waste-free economy, sustainable 
development, eco-design, resource circulation.

Аннотация. В данной статье проводится сравнительный анализ концепций «Cradle to Grave» (от колыбели до 
могилы), основанной на линейной модели жизненного цикла продукции, и «Cradle to Cradle» (от колыбели к 
колыбели), являющейся ключевой концепцией циркулярной экономики. Рассматриваются их философские основы, 
подходы к использованию ресурсов, отношение к отходам, роль дизайна и инноваций, а также соответствие целям 
устойчивого развития. Результаты исследования показывают, что концепция «Cradle to Grave» направлена на 
снижение экологического ущерба, тогда как «Cradle to Cradle» ориентирована на формирование регенеративной 
и замкнутой экономической системы.

Ключевые слова: циркулярная экономика, Cradle to Cradle, Cradle to Grave, жизненный цикл продукции, безотходная 
экономика, устойчивое развитие, экологический дизайн, ресурсный оборот.

K I R I S H
Hozirgi davrda global iqtisodiyotning jadal rivojlanishi tabiiy resurslardan foydalanish ko‘lamining 

kengayishi, sanoat chiqindilarining muntazam ravishda ortib borishi va ekologik muammolarning keskinlashuvi 
bilan birga kechmoqda. An’anaviy ishlab chiqarish va iste’mol modellarining atrof-muhitga salbiy ta’siri tobora 
yaqqol namoyon bo‘lib, iqtisodiy faoliyatni ekologik jihatdan qayta tashkil etish zaruratini yuzaga chiqarmoqda. 
Shu nuqtayi nazardan mahsulot hayotiy siklini boshqarishga oid yondashuvlar alohida ilmiy va amaliy 
ahamiyatga ega hisoblanadi. Mazkur jarayonda “Cradle to Grave” (beshikdan qabrgacha) konsepsiyasi uzoq 
yillar davomida ishlab chiqarishning asosiy modeli sifatida amal qilgan bo‘lsa, so‘nggi o‘n yilliklarda ekologik 
barqarorlikni ta’minlashga qaratilgan “Cradle to Cradle” (beshikdan beshikkacha) konsepsiyasi muqobil va 
innovatsion yondashuv sifatida shakllanib bormoqda. Ushbu ikki konsepsiyaning umumiy va farqli jihatlarini 
ilmiy jihatdan tahlil qilish sirkulyar iqtisodiyotning nazariy asoslarini chuqurroq anglash imkonini beradi.

Iqlim o‘zgarishi, resurslar tanqisligi, chiqindilar muammosi va biologik xilma-xillikning kamayishi bugungi 
kunda jahon hamjamiyati duch kelayotgan eng dolzarb muammolar sirasiga kiradi. An’anaviy “Cradle to Grave” 
modeli resurslardan bir martalik foydalanishga asoslangani uchun ekologik yuklamani oshirib, uzoq muddatli 
barqaror rivojlanishni ta’minlay olishi imkonsiz bo‘lib bormoqda. Lekin “Cradle to Cradle” konsepsiyasi esa 
chiqindilarni resurs sifatida qayta talqin qilgan holda, ekologik mukammallik va regenerativ iqtisodiy tizimni 
shakllantirishga qaratilgan. Mazkur ikki yondashuvni taqqoslash orqali ularning iqtisodiy, ekologik va ijtimoiy 
samaradorligini aniqlash, shuningdek, sirkulyar iqtisodiyot strategiyalarini ishlab chiqishda qaysi konsepsiya 
ustun ekanini asoslab berish dolzarb hisoblanadi. Ayniqsa, rivojlanayotgan mamlakatlar uchun mazkur 
masalaning nazariy va amaliy jihatlarini o‘rganish alohida ahamiyat kasb etadi.

Tadqiqotning maqsadi — bu “Cradle to Cradle” va “Cradle to Grave” konsepsiyalarining umumiy va xususiy 
jihatlarini tizimli tahlil qilish, ularning mahsulot hayotiy siklini boshqarishdagi yondashuvlarini taqqoslash hamda 
sirkulyar iqtisodiyot sharoitida ustuvor konsepsiyani ilmiy asoslab berishdan iborat.

Tadqiqotning asosiy vazifalari quyidagilardan iborat:
•	 mahsulot hayotiy sikliga oid nazariy yondashuvlarni o‘rganish;
•	 “Cradle to Grave” konsepsiyasi mazmuni va kamchiliklarini tahlil qilish;
•	 “Cradle to Cradle” konsepsiyasi mohiyati va asosiy tamoyillarini yoritish;
•	 har ikki konsepsiyaning umumiy va xususiy jihatlarini aniqlash;
•	 ekologik, iqtisodiy va ijtimoiy ta’siri bo‘yicha taqqoslama tahlil o‘tkazish;
•	 sirkulyar iqtisodiyot rivojlanishida “Cradle to Cradle” konsepsiyasining tutgan o‘rnini asoslash kabilardan 

iborat.
Mahsulot hayotiy siklini boshqarish masalalari xorijiy ilmiy adabiyotlarda keng yoritilgan. “Cradle to Grave” 

yondashuvi sanoat ekologiyasi va hayotiy sikl tahlili (LCA) doirasida ko‘plab tadqiqotlarda asosiy metodologiya 
sifatida qo‘llanilgan. “Cradle to Cradle” konsepsiyasi esa M. Braungart va W. McDonough tomonidan ilgari 
surilib, keyinchalik sirkulyar iqtisodiyot, ekologik dizayn va barqaror ishlab chiqarish bo‘yicha ilmiy ishlarda 
rivojlantirilgan. Shu bilan birga, mazkur ikki konsepsiyaning aynan umumiy va xususiy jihatlarini kompleks 
taqqoslovchi tahlillar yetarli darajada tizimlashtirilmagan bo‘lib, ayniqsa milliy iqtisodiyotlar sharoitida ularni 
qo‘llash masalalari yetarli darajada o‘rganilmagan. Bu holat mazkur tadqiqotning ilmiy ahamiyatini yanada 
oshiradi.

Mahsulot va resurslar hayotiy siklini boshqarish jarayonida yuzaga keladigan iqtisodiy va ekologik 
munosabatlar tizimi tadqiqot obyekti hisoblanadi.

“Cradle to Cradle” va “Cradle to Grave” konsepsiyalarining mahsulot hayotiy sikliga tatbiq etilish 
mexanizmlari, ularning umumiy va xususiy jihatlari hamda ekologik-iqtisodiy samaradorligi tadqiqot predmeti 
hisoblanadi.

Tadqiqotning ilmiy ahamiyati shundaki, unda “Cradle to Cradle” va “Cradle to Grave” konsepsiyalarining 
taqqoslovchi tahlili asosida sirkulyar iqtisodiyot nazariyasini boyituvchi ilmiy xulosalar o‘rtaga tashlanadi. 
Olingan natijalar mahsulot hayotiy sikliga oid nazariy qarashlarni tizimlashtirishga xizmat qiladi. Tadqiqotning 
amaliy ahamiyati esa ishlab chiqarish korxonalari, siyosat ishlab chiquvchi organlar va ta’lim muassasalari 
tomonidan ekologik jihatdan barqaror bo‘lgan ishlab chiqarish strategiyalarini shakllantirishda, shuningdek, 
sirkulyar iqtisodiyotga o‘tish jarayonida konseptual asos sifatida foydalanish mumkin.

M A V Z U G A  O I D  A D A B I Y O T L A R  S H A R H I
Mahsulot hayotiy sikli va “Cradle to Grave” yondashuvi bo‘yicha tadqiqotlarda mahsulot hayotiy siklini 

baholash masalalari dastlab 20-asrning ikkinchi yarmidan boshlab ilmiy adabiyotlarda keng muhokama qilina 
boshlagan. Ushbu yo‘nalishda shakllangan “Cradle to Grave” konsepsiyasi mahsulotning xomashyo qazib 
olishdan tortib, yakuniy utilizatsiyagacha bo‘lgan barcha bosqichlarini qamrab oluvchi chiziqli model sifatida 
talqin qilinadi.

Aynan Robert U. Ayres (1999), Robert A. Frosch va Nicholas E. Gallopoulos (1989) ishlarida sanoat 
tizimlarining chiziqli xarakteri resurslarning tez tugashi va chiqindilarning ortishiga olib kelishi asoslab berilgan. 
Keyinchalik ISO 14040–14044 standartlari asosida rivojlangan Life Cycle Assessment (LCA) metodologiyasi 
“Cradle to Grave” konsepsiyasining asosiy analitik vositasiga aylandi (Jeroen B. Guinée, Reinout Heijungs, 
Gjalt Huppes, Mark Huijbregts, 2011).

Ko‘plab tadqiqotchilar (Michael Z. Hauschild, R. K. Rosenbaum va S. I. Olsen, 2018; Göran Finnveden, 
Michael Z. Hauschild, Thomas Ekvall, Jeroen Guinée, Reinout Heijungs, Stefano Hellweg, Annie Koehler, 
David Pennington, Sangwon Suh, 2009) ushbu yondashuvning afzalligi sifatida ekologik ta’sirlarni hisobga 
olish va o‘lchash imkoniyatini ko‘rsatsalar-da, uning asosiy cheklovi sifatida chiqindini muqarrar yakun deb 
qabul qilinishini tanqid qiladilar1.

Zero, “Cradle to Cradle” konsepsiyasining shakllanishi va nazariy asoslari o‘ziga xos xususiyatga ega 
hisoblanadi. Xususan, “Cradle to Cradle” konsepsiyasi an’anaviy ekologik samaradorlik yondashuvlariga 
muqobil sifatida 20-asr oxiri – 21-asr boshlarida shakllandi. Ushbu konsepsiyaning nazariy poydevori 
William McDonough va Michael Braungart (2002) tomonidan yaratilgan bo‘lib, ular “waste = food” tamoyilini 
ilgari suradilar. Mualliflarning fikriga ko‘ra, ekologik muammolarni faqat zararlarni kamaytirish orqali emas, 
balki dizayn bosqichidan boshlab ijobiy ekologik ta’sir yaratish orqali hal etish kerak. Bu g‘oya keyinchalik 
sirkulyar iqtisodiyot konsepsiyasining muhim metodologik (Walter R. Stahel, 2016; Geissdoerfer, M., Savaget,  
P., Bocken, N. M. P. va Hultink, E. J., 2017) asosi sifatida e’tirof etildi2. Shuningdek, Braungart, M., McDonough, 
W. va Bollinger, A. (2007) tadqiqotlarida biologik va texnik materiallar aylanishi tushunchasi batafsil yoritilib, 
yopiq siklli ishlab chiqarish tizimlarining ekologik va iqtisodiy ustunligi asoslangan3.

Ayni paytda Cradle to Cradle bilan sirkulyar iqtisodiyot o‘rtasida kuchli ilmiy va amaliy bog‘liqlik mavjud. 
So‘nggi yillarda ilmiy adabiyotlarda “Cradle to Cradle” konsepsiyasi ko‘pincha sirkulyar iqtisodiyotning normativ 
modeli sifatida talqin qilinmoqda. Ellen MacArthur Foundation (2015) hisobotlarida C2C yondashuvi resurslardan 
samarali foydalanish, chiqindisiz ishlab chiqarish va regenerativ iqtisodiy tizimlarni shakllantirishning asosiy 
mexanizmi sifatida ko‘rsatiladi. Shuningdek, Korhonen et al. (2018)4 va Kirchherr et al. (2017)5 ishlarida 
C2C konsepsiyasi sirkulyar iqtisodiyotning mikro darajadagi (mahsulot va dizayn) asosini mustahkamlovchi 
yondashuv sifatida baholanadi. Shu bilan birga, ayrim tadqiqotchilar C2C konsepsiyasining amaliyotga tatbiq 
etilishi murakkabligi va yuqori boshlang‘ich xarajatlarni ham tanqidiy nuqtayi nazardan (Lothar Reh, Christian 
Deubzer, Stefan Ebert et al., 2013.) tahlil qiladilar6.

Jahonda “Cradle to Cradle” bilan “Cradle to Grave” konsepsiyalari borasida alohida ilmiy izlanishlar qilingan 
kabi u ikki konsepsiyaning qiyosiy tahliliga bag‘ishlangan ko’plab tadqiqotlar ham amalga oshirilgan. Shunday 
bo’lsada, “Cradle to Grave” bilan “Cradle to Cradle” konsepsiyalarini qiyosiy o‘rganishga bag‘ishlangan ilmiy 
ishlar nisbatan yangi yo‘nalish hisoblanadi. Xususan, Lieder, M. & Rashid, A. (2016)7 bilan Murray, A., Skene, 
K. & Haynes, K. (2017)8 tadqiqotlarida chiziqli va sirkulyar iqtisodiyot modellari o‘rtasidagi asosiy farqlar 
resurslardan foydalanish samaradorligi va innovatsion salohiyat nuqtai nazaridan tahlil qilingan. Bocken, 
N.M.P., de Pauw, I., Bakker, C. & van der Grinten, B. (2016)9 ushbu ikki yondashuvni biznes-modellar orqali 
solishtirib, Cradle to Grave esa asosan inkremantal yaxshilanishlar bilan cheklanishini, Cradle to Cradle 
modelining radikal innovatsiyalarni talab etishini, qayd qiladi. Demak, inkremantal yaxshilanish (Incremental 
Innovation) — bu mavjud mahsulot, texnologiya yoki biznes modelini asta-sekin yaxshilashdan iborat bo‘lib, 
uning xususiyatlari past riskda, kam investitsiya qilishda, tez joriy etishda va tizimni saqlab qolishda yuzaga 
chiqadi. Uning C2G bilan bog‘liqligi Cradle to Grave inkremantal yondashuvga tayanganligidan kelib chiqadi.

Chunki u “kamroq zarar” tamoyili asosida ishlaydi. Ayni paytda radikal innovatsiya (Radical Innovation) — 
bu bozorni, texnologiyani yoki biznes modelini tubdan o‘zgartiruvchi yangilik bo‘lib, uning xususiyatlari yuqori 

1	 Finnveden, G., Hauschild, M.Z., Ekvall, T., Guinée, J., Heijungs, R., Hellweg, S., Koehler, A., Pennington, D., Suh, S. (2009). “Recent 
developments in Life Cycle Assessment”. Journal of Environmental Management, 91(1), 1–21.

2	 Braungart, M., McDonough, W., Bollinger, A. (2007). “Cradle-to-cradle design: creating healthy emissions – a strategy for eco-
effective product and system design.” Journal of Cleaner Production, 15(13–14), 1337–1348.

3	 Walter R. Stahel, 2016; Geissdoerfer, M., Savaget, P., Bocken, N.M.P. & Hultink, E.J., 2017. The circular economy – a new 
sustainability paradigm?. Journal of Cleaner Production, 143, pp.757–768).

4	 Korhonen, Juha., Honkasalo, Aino., Seppälä, Jouni. (2018). Circular Economy: The Concept and its Limitations. Ecological 
Economics, 143, pp.37–46.

5	 Kirchherr, Julian., Reike, Daniel., Hekkert, Markus. (2017). Conceptualizing the Circular Economy: An Analysis of 114 Definitions. 
Resources, Conservation & Recycling, 127, pp.221–232.

6	 Lothar Reh, Christian Deubzer, Stefan Ebert, Fraunhofer IZM va boshqalar (2013): Recycling of electronic scrap and potential for 
resource efficiency. Waste Management & Research / Journal of Cleaner Production.

7	 Lieder, M. & Rashid, A. (2016). Towards circular economy implementation: A comprehensive review in context of manufacturing 
industry. Journal of Cleaner Production, 115, pp.36–51.

8	 Murray, A., Skene, K. & Haynes, K. (2017). The Circular Economy: An Interdisciplinary Exploration of the Concept and Application in 
a Global Context. Journal of Business Ethics, 140(3), pp.369–380.

9	 Bocken, N.M.P., de Pauw, I., Bakker, C. & van der Grinten, B. (2016). Product design and business model strategies for a circular 
economy. Journal of Industrial and Production Engineering, 33(5), pp.308–320.

risk qilishda, katta investitsiya kiritishda, uzoq muddatli strategiyalar joriy etishda va tizimni butunlay qayta 
qurishda namoyon bo‘ladi. Shuning uchun C2C bilan bog‘liqligi shundaki, Cradle to Cradle radikal innovatsiyani 
talab qiladi. Chunki u “kamroq zarar”ni emas, balki mutlaqo zarar yetkazmaslikni maqsad qiladi.

Ushbu mavzu doirasida adabiyotlar tahlili shuni ko‘rsatadiki, “Cradle to Grave” konsepsiyasi ekologik 
ta’sirlarni baholashda muhim analitik vosita bo‘lib qolayotgan bo‘lsa-da, u sirkulyar iqtisodiyot talablariga to‘liq 
javob bera olmaydi. “Cradle to Cradle” konsepsiyasi esa chiqindisiz, yopiq va regenerativ iqtisodiy tizimni 
shakllantirishga qaratilgan bo‘lib, nazariy jihatdan takomillashgan model hisoblanadi. Shu bilan birga, ilmiy 
adabiyotlarda ushbu ikki konsepsiyaning institutsional, hududiy va rivojlanayotgan mamlakatlar sharoitida 
qo‘llanilishi yetarlicha chuqur o‘rganilmagan. Mazkur holat ushbu mavzuda keyingi ilmiy tadqiqotlar olib borish 
zarurligini ko‘rsatadi.

T A D Q I Q O T  M E T O D O L O G I YA S I
Mazkur tadqiqotda “Cradle to Cradle” va “Cradle to Grave” konsepsiyalarining umumiy va xususiy jihatlarini 

aniqlash maqsadida zaruriy ilmiy metodlardan foydalanildi. Jumladan, tahlil va sintez metodi asosida mahsulot 
hayotiy sikliga oid ilmiy adabiyotlar, konseptual yondashuvlar va nazariy qarashlar tahlil qilinib, ularning asosiy 
jihatlari umumlashtirildi. Shuningdek, taqqoslash metodi orqali har ikki konsepsiya resurslardan foydalanish, 
chiqindi shakllanishi, ekologik ta’sir va iqtisodiy samaradorlik mezonlari asosida taqqoslandi. Tizimli yondashuv 
bo‘yicha mahsulot hayotiy sikli yaxlit tizim sifatida ko‘rib chiqilib, ishlab chiqarish, iste’mol va utilizatsiya 
bosqichlarining o‘zaro bog‘liqligi tahlil qilindi. Mantiqiy-deduktiv va induktiv metodlar orqali umumiy nazariy 
xulosalardan aniq tahliliy natijalarga va amaliy kuzatuvlardan umumlashtirilgan ilmiy xulosalarga kelishda 
qo‘llanildi.

T A H L I L  V A  N A T I J A L A R
Tadqiqot jarayonida quyidagi asosiy ilmiy natijalarga erishildi:
•	 konsepsiyalarning umumiy jihatlari aniqlandi. Har ikkala konsepsiya ham mahsulot hayotiy siklini 

boshqarishga, resurslardan foydalanishni tartibga solishga va ekologik ta’sirni baholashga qaratilganligi bilan 
umumiylik kasb etadi;

•	 xususiy farqlar tizimlashtirildi: “Cradle to Grave” modeli resurslarning bir martalik aylanishiga asoslangan 
bo‘lsa, “Cradle to Cradle” konsepsiyasi yopiq va cheklanmagan marta aylanishni nazarda tutishi aniqlandi;

•	 ekologik samaradorlik yondashuvining farqli jihatlari ochib berildi. Natijalarga ko‘ra, “Cradle to Grave” 
ekologik zararlarni kamaytirishga intilsa, “Cradle to Cradle” ekologik jihatdan ijobiy va regenerativ ta’sir yaratishni 
maqsad qiladi;

•	 dizayn omilining roli asoslandi: “Cradle to Cradle” konsepsiyasida mahsulotning barqarorligi dizayn 
bosqichida belgilanadi, “Cradle to Grave”da esa bu jihat ikkilamchi ahamiyatga ega ekanligi aniqlandi;

•	 iqtisodiy natijalar solishtirilganda, uzoq muddatda “Cradle to Cradle” modeli resurs samaradorligi va 
qayta foydalanish hisobiga iqtisodiy barqarorlikni ta’minlashga xizmat qilishi kelib chiqdi.

Ana shu jihatlar va xususiyatlardan kelib chiqib, Bocken et al. (2016) ta’kidlaganidek, Cradle to Grave 
yondashuvi asosan mavjud biznes-modellar doirasida inkremantal ekologik yaxshilanishlar bilan cheklanadi, 
holbuki Cradle to Cradle konsepsiyasi mahsulot dizayni, mulkchilik munosabatlari va qiymat yaratish 
mexanizmlarini tubdan qayta ko‘rib chiqishni talab etuvchi radikal innovatsiyalarga asoslanadi.

Tadqiqotlar jarayonida olingan natijalar shuni ko‘rsatadiki, “Cradle to Grave” konsepsiyasi sanoatlashgan 
iqtisodiyot sharoitida qisqa muddatli samaradorlikni ta’minlagan bo‘lsa-da, u ekologik muammolarni tizimli 
ravishda hal etishga qodir emasligi kelib chiqmoqda. Ushbu yondashuvda chiqindi muqarrar yakun sifatida 
qaraladi va bu sirkulyar iqtisodiyot tamoyillariga mos kelmaydi. Ayni paytda “Cradle to Cradle” konsepsiyasi esa 
mahsulot hayotiy siklini tubdan qayta ko‘rib chiqib, chiqindini resursga aylantirish g‘oyasi doirasida masalaga 
yechim topishga asoslanadi. Muhokama natijalari ushbu konsepsiya nafaqat ekologik jihatdan ustun, balki 
innovatsiyalarni rag‘batlantirish, yangi biznes-modellarni shakllantirish va ijtimoiy farovonlikni oshirish imkonini 
ham ta’minlab berishini ko‘rsatadi. Shu bilan birga, konsepsiyani joriy etishda yuqori boshlang‘ich xarajatlar 
hamda institutsional moslashuv zarurati mavjudligi ham aniqlanadi.

Zero, “Cradle to Grave” (beshikdan qabrgacha) konsepsiyasi 20-asrning ikkinchi yarmida sanoatlashuv va 
ommaviy ishlab chiqarish jarayonlarining kengayishi bilan paydo bo‘lgan. Ushbu yondashuv mahsulotning butun 
hayotiy siklini — xomashyo qazib olishdan tortib, ishlab chiqarish, iste’mol qilish va yakuniy utilizatsiyagacha 
bo‘lgan jarayonni qamrab oladi. Dastlab ushbu konsepsiya atrof-muhitga yetkazilayotgan zararlarni hisobga 
olish va nazorat qilish zarurati natijasida vujudga kelgan. 20-asrning 70–80-yillarida ekologik ongning kuchayishi 
bilan “Cradle to Grave” yondashuvi hayotiy sikl tahlili (Life Cycle Assessment – LCA) metodologiyasining asosiy 
konseptual poydevoriga aylandi. Mazkur “Cradle to Grave” konsepsiyasining asosiy mazmuni mahsulot hayotiy 

siklini chiziqli ketma-ketlik sifatida ko‘rishdan iborat. Bu xomashyo → ishlab chiqarish → taqsimlash → iste’mol 
qilish → chiqindi (poligon yoki yoqish)ga yo‘naltirishdan iborat. Demak, “Cradle to Grave” konsepsiyasida 
mahsulot hayotiy siklida o‘ziga xos jarayon namoyon bo‘ladi. Xususan:

Dastlab xomashyo bosqichi bo‘lib, mazkur bosqich mahsulot hayotiy siklining boshlang‘ich nuqtasi 
hisoblanadi. Bu yerda tabiiy resurslar — foydali qazilmalar, neft-gaz, yog‘och, suv, metall rudalari va boshqa 
xomashyo turlari tabiatdan olinadi. Cradle to Grave konsepsiyasi bo‘yicha resurslar cheklangan va qayta tiklanishi 
sekin hisoblanadi, qazib olish jarayoni ekologik muvozanatga sezilarli zarar yetkazadi, yer degradatsiyasi, suv 
ifloslanishi va biologik xilma-xillikning kamayishi yuzaga keladi. Shu bois, bu bosqichda resurslarni tejash yoki 
qayta tiklash mexanizmlari cheklangan darajada ko‘zda tutiladi.

Ikkinchi bosqich ishlab chiqarish bo‘lib, unda xomashyo ishlab chiqarish jarayonida yarim tayyor yoki 
tayyor mahsulotga aylantiriladi. Bu bosqichda katta miqdorda energiya sarflanadi, texnologik chiqindilar va 
emissiyalar hosil bo‘ladi, ko‘pincha qazilma yoqilg‘ilardan foydalaniladi. Mazkur Cradle to Grave yondashuvida 
ishlab chiqarish jarayoni asosan xarajatlarni kamaytirish va ishlab chiqarish hajmini oshirish maqsadlariga 
yo‘naltiriladi. Shuning uchun ekologik masalalar ikkilamchi ahamiyatga ega bo‘lib, asosan me’yoriy talablarni 
bajarish bilan cheklanadi.

Keyingi bosqich taqsimlash bo‘lib, bu bosqich mahsulotni ishlab chiqaruvchidan iste’molchigacha yetkazib 
berish jarayonidan iborat bo‘ladi. Bunda logistika tizimlari (transport, saqlash, qadoqlash) faoliyat yuritadi, 
yoqilg‘i sarfi va karbon chiqindilari ortadi hamda bir martalik qadoqlash materiallari keng qo‘llaniladi. Zero, 
Cradle to Grave modelida taqsimlash bosqichi tezlik va arzonlikka asoslanadi, ekologik samaradorlikka jiddiy 
e’tibor qaratilmaydi va natijada transport bilan bog‘liq ekologik yuklamalar hajmi ortadi.

To‘rtinchi bosqich iste’mol qilish jarayoni bo‘lib, u mahsulotlardan foydalanish jarayonini ifodalaydi. Cradle 
to Grave konsepsiyasiga ko‘ra mahsulotlar ko‘pincha qisqa muddatli foydalanishga mo‘ljallanadi, ta’mirlash 
imkoniyatlari cheklangan bo‘ladi va rejalashtirilgan eskirish (planned obsolescence) keng tarqalgan jarayon 
hisoblanadi. Aynan iste’mol jarayonida har qanday mahsulotning funksional qiymati asta-sekin yo‘qoladi, 
energiya va qo‘shimcha resurslar sarflanishi mumkin. Bu esa mahsulotning tezroq chiqindiga aylanishiga olib 
keladi.

Yakuniy bosqich esa chiqindiga aylanish jarayoni bo‘lib, unda chiqindilar poligonlarga tashlanadi yoki 
yo‘qotish uchun yoqib yuboriladi. Shu bois, Cradle to Grave konsepsiyasi bo‘yicha mahsulot hayotiy siklining 
yakuniy bosqichi chiqindiga aylanish bilan tugaydi. Zero, bu bosqichda mahsulot poligonlarga tashlanadi yoki 
yoqish orqali yo‘q qilinadi. Chunki Cradle to Grave yondashuvida chiqindi muqarrar yakun sifatida qaraladi va 
qayta ishlash cheklangan yoki iqtisodiy jihatdan samarasiz hisoblanadi. Natijada tuproq, suv va havo ifloslanadi, 
issiqxona gazlari chiqariladi, resurslar butunlay yo‘qotiladi va nihoyat tabiat bilan ekologik muhit yomonlashadi, 
tabiiy resurs taqchilligi avj oladi hamda turli materiallar yetishmasligi kelib chiqadi.

Umumiy xulosa sifatida “Cradle to Grave” konsepsiyasida mahsulot hayotiy sikli chiziqli ketma-ketlikda 
tashkil etilib, resurslardan foydalanish yakunida chiqindi hosil bo‘lishi muqarrar deb qaraladi. Ushbu model 
ekologik zararlarni kamaytirishga qaratilgan bo‘lsa-da, chiqindisiz va yopiq iqtisodiy tizimni ta’minlay olmaydi.

X U L O S A  V A  T A K L I F L A R
Mahsulot hayotiy siklining umumiy mantiqiga binoan Cradle to Cradle konsepsiyasida mahsulot hayotiy 

sikli chiziqli emas, balki yopiq va qayta tiklanuvchi tizim sifatida tashkil etiladi. Bu yerda asosiy g‘oya shundan 
iboratki, mahsulot hech qachon “oxirgi nuqta”ga yetib bormaydi, balki yangi aylanishni boshlaydi. Berilgan zanjir 
bo‘yicha Resurs → Mahsulot → Foydalanish → Ajratish → Yangi mahsulot yoki tabiiy muhit, ya’ni tabiatdagi 
modda aylanishlariga o‘xshash mexanizmni ifodalaydi.

Milliy iqtisodiyotda Cradle to Cradle konsepsiyasini amalga oshirish o‘ziga xos bosqichlardan iborat. Dastlab, 
Cradle to Cradle yondashuvida resurslar ikki turga ajratiladi va ularning biri biologik resurslar (paxta, yog‘och, 
kraxmal va boshqalar) bo‘lsa, ikkinchisi texnik resurslar (metallar, plastmassalar, polimerlar) hisoblanadi. 
Buning muhim jihati shundaki, resurslar toksinsiz, kelajakda qayta foydalanishga yaroqli va oldindan ajratib 
olish mumkin bo‘ladigan tarzda tanlanadi. Chunki bu bosqichdagi har qanday noto‘g‘ri tanlov ishlab chiqarish 
faoliyatining butun hayotiy siklini izdan chiqarib yuborishi mumkin. Navbatdagi bosqich mahsulot bosqichi bo‘lib, 
unda mahsulotni ishlab chiqarish jarayonida modullar asosida yig‘ish, turli xil materiallarni aralashtirmaslik va 
oson ajratiladigan shaklda dizayn qilish asosiy ustuvor vazifa hisoblanadi. Chunki bu yondashuv mahsulotlardan 
foydalanish tugagach, uni buzmasdan, chiqindiga tashlamasdan yoki yondirmasdan qayta aylanishga 
yo‘naltirishga imkon beradi.

Ushbu jarayonda uchinchi bosqich mahsulotlardan foydalanish bosqichi bo‘lib, an’anaviy modeldan 
farqli o‘laroq, bu bosqichda mahsulot uzoq xizmat qilishi, ta’mirlashga mos bo‘lishi va funksional qiymatini 
yo‘qotmasligi maqsad qilinadi. Shu bois mahsulotdan foydalanish jarayoni resursni “yo‘q qilish” faoliyati 
sifatida emas, balki undan maksimal foyda olish sifatida talqin qilinadi. Keyingi bosqich esa ajratish bosqichi 

sifatida talqin qilinadi. Bu bosqich Cradle to Cradle konsepsiyasining eng muhim nuqtasi hisoblanadi. Unda 
mahsulotlar biologik qismlarga hamda texnik qismlarga oson va to‘liq ajratiladi. Qolaversa, mahsulotlar tarkibini 
ajratish jarayonida toksik modda ajralmaydi, energiya kam sarflanadi va materiallarning sifati saqlanib qoladi. 
Shuning uchun bu bosqich bo‘lmasa, yopiq sikl ishlamaydi. Bu yangi mahsulot yoki tabiiy muhit bosqichi bo‘lib, 
ajratilgan materiallar texnik aylanishda → yangi mahsulotga aylanadi, biologik aylanishda → tuproq, suv va 
tabiatga zarar yetkazmasdan qaytadi. Shu tariqa har qanday mahsulot chiqindi emas, balki resursga aylanadi. 
Shu bois Cradle to Cradle konsepsiyasiga asoslangan mahsulot hayotiy sikli ekologik samaradorlikni oshirish 
bilan cheklanmay, balki ekologik mukammallikni ta’minlashga qaratilgan mexanizm bo‘lib, u resurslarning 
yopiq aylanishi va regenerativ tizimlar orqali barqaror rivojlanishni ta’minlaydi. Demak, shuning uchun milliy 
iqtisodiyotda tabiatni sog‘lom saqlash va resurslarni tejash maqsadida ishlab chiqarish faoliyatlarida Cradle to 
Cradle konsepsiyasi mexanizmini joriy etish ustuvor vazifalardan hisoblanadi.

